Әлеуметтік қақтығыстарды қарау және шешу жөніндегі республикалық қоғамдық кеңестің  2010 жылғы 01 ақпандағы отырысында                

                             БЕКІТІЛГЕН
Әлеуметтік қақтығыстарды қарау және шешу жөніндегі 

республикалық қоғамдық кеңестің 

регламенті
1. Жалпы ережелер

1. Осы Регламент Әлеуметтік қақтығыстарды қарау және шешу жөніндегі республикалық қоғамдық кеңеске (бұдан әрі - Кеңес) жүктелген міндеттер мен қызметтерді орындау процесіндегі  жұмыс тәртібін белгілейді.

2. Кеңес Кеңес төрағасы, төраға орынбасары, Жұмыс органының қызметкері болып табылатын Жауапты хатшыдан және Кеңес мүшелерінен құралады.
3. Регламент талаптары Әлеуметтік қақтығыстарды қарау және шешу жөніндегі республикалық, облыстық, Астана және Алматы қалалық кеңестердің мүшелеріне қолданылады және мемлекеттік, партиялық органдармен, азаматтық қоғам институттарымен өзара қатынастарда ескерілуі тиіс.
4. Кеңес азаматтардың конституциялық құқықтарын қорғау, ықтимал даулар мен қақтығыстарды шешу саласында қоғамдық қатынастарды басқару ісіне азаматтық қоғамның қатысу тиімділігін арттыру үшін құрылған консультативтік-кеңес органы болып табылады.
5. Кеңес қаралған мәселелер бойынша шешім қабылдайды.
6. «Нұр Отан» ХДП  партиялық бақылау комитетінің Хатшылығы Кеңестің жұмыс органы болып табылады.

2. Кеңес қызметін ұйымдастыру

7. Кеңестің төрағасы «Нұр Отан» Халықтық Демократиялық партиясы Төрағасының Бірінші орынбасары болып табылады.

8. Кеңес Төрағасы:

1) Кеңеске жалпы басшылықты жүзеге асырады;

2) Кеңес отырысын жүргізеді;

3) қаралатын мәселелер бойынша ұсыныстар енгізу және келісу тәртібін белгілейді;
4) Кеңестің шешімдері мен ұсыныстарына қол қояды.
9. Төраға болмаған жағдайда оның міндеттерін Кеңес төрағасының орынбасары орындайды. Кеңес Төрағасының орынбасары Кеңес мүшелерінің дауыс беру жолымен сайланады.
10.  Кеңестің жұмыс органы:
1) Кеңестің кезекті отырысының күн тәртібін жасау бойынша ұсыныстар енгізеді;

2) отырысты өткізу мерзімі туралы Кеңес мүшелерін хабардар етеді және оларға Кеңестің қарауына  енгізілетін құжаттардың жобаларын жолдайды.

3) Кеңестің қарауына құжаттар дайындауды, олардың рәсімделуін ұйымдастырады; қорытынды құжаттарды уәкілетті органдарға жолдайды; қабылданған ұсыныстарды тиісті басқару органдарында ілгерлету жұмысын ұйымдастырады;

4) Кеңес ұсыныстарының орындалуын бақылайды;
5) Кеңес мүшелерін қабылданған шешімдердің орындалу барысы жөнінде хабардар етеді;

6) Кеңестің сараптау комиссияларының құрамы бойынша ұсыныстар дайындайды және олардың жұмысын үйлестіреді;
7) Кеңестің атына келіп түскен өтініштерді зерттеп, талдау жасайды, қажет болған жағдайда оларды басшылықтың немесе Кеңес мүшелерінің қарауына жолдайды.
8) «Нұр Отан» ХДП Қоғамдық қабылдау бөлмесінде Кеңес мүшелерінің азаматтарды және заңды тұлғаларды қабылдауларын ұйымдастырады;

9)  отырыстарды хаттамалауды және Кеңестің барлық іс жүргізуін қамтамасыз етеді;
10) Кеңес қызметін жариялау үшін бұқаралық ақпарат құралдарымен өзара қарым-қатынас жасайды.
3. Өтініштерді қарау тәртібі
11. Кеңес мүшелерінің қабылдаулары барысында Кеңес атына жеке және заңды тұлғалардан, аймақтық кеңестерден және азаматтардан келіп түскен өтініштер журналға тіркеледі. Журнал нөмірленіп, тігілуі тиіс.
12. Кеңестің Жұмыс органы Кеңес Төрағасымен келісе отырып, Кеңестің  құзіретіндегі мәселелер жөніндегі өтініштерді Кеңестің кезекті отырысына енгізеді.
13. Өтініштерде көтерілген мәселелерді Кеңес отырысында қарау қажет болған жағдайда Сараптама комиссиясы құрылып, оны Кеңес мүшелерінің бірі басқарады.
14. Құрамына тәуелсіз сарапшылар, уәкілетті мемлекеттік органдардың мамандары кіруі мүмкін сараптама комиссиясы өтініштерді қараудың нәтижелері бойынша қорытындылар мен ұсыныстар жобасын дайындап, Кеңестің  қарауына енгізеді.

15. Кеңес ұсыныстары тиісті мемлекеттік органдардың қарауына жолданады.

16. Өтініштердің қаралу барысына бақылау жасауды Сараптама комиссиясының басшысы немесе  Кеңестің тиісті мүшесі жүзеге асырады.

